
 Мазкур мақолада ўзини ўзи ўлдириш даражасига 

етказиш жиноятини тергов қилиш жараёнида 

амалиётда учрайдиган муаммолар, яъни мазкур 

жиноятнинг бошқа жиноят ҳамда бахтсиз ҳодиса 

ўртасида фарқланишдаги ҳолатлар, исботлаш 

билан боғлиқ муаммолар ҳамда уларга ечим ва 

таклифлар келтириб ўтилган..  

Ўзини ўзи ўлдириш даражасига етказиш жиноятини тергов қилиш бошқа 

турдаги жиноятлардан фарқли ўлароқ ўз услуби билан анча мураккаб кечадиган 

жараён ҳисобланади. 

Ўзини ўзи ўлдириш даражасига етказиш жиноятини тергов қилишда юзага 

келадиган муаммолардан биринчиси бу мазкур жиноятнинг қотиллик жинояти билан 

адаштирилишида ифодаланади. Яъни шахснинг учинчи шахс томонидан содир этилган 

қўрқитилиши, раҳмсиз муомала қилиниши ёки муттасил равишда шаъни ва қадр-

қимматининг камситилиши натижасида ўз жонига қасд қилган ҳолатни шахснинг 

қотиллик қурбони бўлган ҳолатда ўз жонига суиқасд қилинганлик ҳолатини жиноятчи 

томонидан саҳналаштирилишидан ажрата олиш муҳимдир. 

Мазкур турдаги жиноятларни тергов қилиш билан боғлиқ ҳодиса содир бўлган 

жойни кўздан кечириш жараёнида ўз жонига қасд қилишнинг қотиллик жиноятидан 

фарқини уч хил ҳолат мисолида бир-биридан фарқлаб ўтишимиз мақсадга мувофиқ.  

Биринчи ҳолат бу воқеа содир бўлган жойга келинганда мурданинг осилган 

ҳолатда бўлганлигидир. Бунда ўз жонига қасд қилганлик билан қотиллик жинояти 

содир этилиб, ўзини ўзи ўлдирганлик ҳолати саҳналаштирилиши ўртасида иккиланиш 

юзага келади. Бу вазиятда терговчи мурда яқинидаги ва унинг тагидаги ер сиртини 

кўздан кечириши, кийимининг ички ва ташқи ҳамда тананинг очиқ қисмларини 

кўздан кечириши, сиртмоқ маҳкамланган жойни кўздан кечириши, мурдага тегиб 

турган предметларни кўздан кечириши, мурдани кўздан кечириши, сиртмоқни кўздан 

кечириши, ён-атрофни кўздан кечириши керак бўлади. Мурдани кўздан кечиришда, 

полда ёки ерда ўлган шахсга тегишли бўлмаган оёқ излари бор ёки йўқлигига 

эътиборни қаратиш лозим. Воқеа жойида шахс ўзини ўз бўйидан баландроққа 

осилганлик ҳолати мавжуд бўлса, бу вазиятда ўзини осиш учун таянч буюмлар, 

масалан стул, челак, табуретка каби жисмларнинг мавжудлиги ёки уларнинг воқеа 

шоҳидлари томонидан олиб қўйилганлигига эътибор қаратиш лозим. Бундан ташқари, 

ўзини ўзи ўлдирганликда мазкур курси ёки бошқа таянч буюмларда оёқ излари 

қолади, уларнинг тагидаги юмшоқ ерда ботиқлик ҳосил бўлиши керак. Шунингдек, 

Мурда кийимининг ташқи юзасини ва тананинг очиқ қисмларини кўздан кечириш 

вақтида қуйидагилар аниқланиши лозим: пойафзал тагчармига ёпишган модда ва  

мурда таги ҳамда юзасидаги модда бир хил эканлиги; кийимда ва тананинг очиқ 

қисмларида бегона моддалар бор ёки йўқлиги, чунки уларни аниқлаб, ўлимидан аввал 

одам қандай моддаларга текканлигини билиш мумкин. Бундай моддалар қипиқ, бўёқ, 

бўр, оҳак, мато заррачалари ва ҳ .к. ҳисобланади. Бундан ташқари мурда бўйнидаги 

странгуляцион эгат изининг йўналиши, мурда танасидаги қон қуйилишлар, мурданинг 

жинсий аъзолари ҳолати, сийдик ё сперманинг мавжудлиги, орқа чиқарув тешигида 

ахлатнинг мавжудлигига эътибор қаратиш лозим. Сийдик пуфаги, тўғри ичак ва 

уруғлик канали бўшатилиши излари қаерда бўлиши ҳам жуда муҳим, бу излар ўзини 

ўзи ўлдириш инсценировка қилганлигини аниқлашда ёрдам беради. Агар бу излар 

мурда сонининг ички қисмида эмас, балки бошқа жойида аниқланса, демак, ўлим 

сиртмоқда эмас, балки бошқа ерда содир бўлганидан далолат беради. Ўз жонига қасд 

қилган шахс аксарият ҳолларда хат ёки бошқа маълумотлар қолдириб кетишини 

инобатга олиб, воқеа жойидан хат топилган тақдирда ундаги бармоқ изларининг 

олиниши, хатнинг ким томонидан ёзилганлиги, қандай ҳолатда, яъни эркин ёки 

мажбурлаш ҳолатида ёзилганлигини тегишли экспертизалар тайинлаш орқали 

аниқлик киритилиши, шунингдек, мурда ёнида мавжуд бўлган шахсий буюмлар, 

хусусан, телефон аппарати кўздан кечирилиши лозим. Шунингдек, кўздан кечириш 

жараёнида ўзини ўзи ўлдириш даражасига етказишга мажбур қилинишида 

ишлатилган қуролларнинг аломатлари – қийноқ қуроллари, таҳқирловчи хат ва 

бошқалар ҳам қидирилади. Бу ҳаракатлар мурданинг жиноят қурбони бўлган ҳолларда 

жиноятнинг иссиқ изидан тез ва тўла очиш, айбдорларни қўлга олиш учун хизмат 

қилади. 

Иккинчи ҳолат бу мурданинг ёқилган ҳолатда аниқланишидир. Бунда ҳам шахс 

ўзига ўт қўйиш орқали ўз жонига қасд қилган ёхуд қотиллик қурбони бўлган, яъни 

аввал ўлдирилиб, сўнг ёқиб юборилган деган тахмин мавжуд бўлади. Бунда мурдани 

кўздан кечиришдан аввал ҳодиса содир бўлган жойда ўт қўйиш учун фойдаланилган 

буюмларнинг аниқланиши муҳим аҳамиятга эга. Чунки, булар ҳодиса учун алоқадор 

муҳим далил бўлиб, унинг таркиби, қаердан олинганлиги, унинг идишида қолган 

излар, хусусан, бармоқ изларининг кимга тегишли эканлиги экспертизалар 

ўтказилиши орқали аниқланиши, шахснинг ўзини ўзи ёққанлиги ёхуд биров 

томонидан ёқиб юборилганлигидан дарак беради. Мурданинг ташқи томондан кўздан 

кечирилиши бу ҳолатда терговчига дастлабки хулосани олиш учун хизмат қилади. 

Бунда мурданинг кўз атрофи қисилиши, бурун тешикларининг текширилиши лозим. 

Шахс ўз жонига қасд қилган тақдирда ҳам жон талвасасида кўзини қисади ва бу 

ҳолатда кўз атрофида бурмайиб қолиши кузатилади. Ушбу бурмайиш очиб кўрилганда 

аксарият ҳолатда тери ранги ўзгармаган ҳолатда бўлади. Бундан ташқари, биламизки, 

оловнинг зарурий шарти ҳавонинг мавжуд бўлишидадир. Шахс ўз-ўзига ўт қўйганда 

олов унинг нафас олиши сабабли бурун тешикларига ўтади ҳамда ундаги тукларни 

ёқади. Шахс ўлдирилиб сўнг ёқилганда, бурун деворларидаги мазкур туклар тўлиқ 

ёнмаганлигини кузатиш мумкин.  

Учинчи ҳолат бу шахснинг бинодан пастга қулаши натижасида вафот этганлиги 

ҳолатидир. Ўз жонига қасд ё суиқасд қилинган ҳолларда шахс бинодан узоққа 

сакрамайди ҳамда унинг мурдаси аниқланган жой бинога яқинроқ масофада бўлади. 

Шахс бошқа шахс томонидан ўлдириш мақсадида бинодан итарилганда аксинча ҳолат 

юз беради. Шунингдек, мурдани кўздан кечириш давомида унинг кафтини, тирноқ 

остини текшириш, ундан бирикмалар олиб тегишли текширувларга юбориш муҳим 

ҳисобланади. Чунки, шахс қотиллик қурбони бўлганда йиқилмаслик учун ҳар қандан 

жисмни ушлаб қолишга уринади ҳамда унинг қўлида ё тирноқ остида турли буюмлар 

парчалари ёхуд қотилни ушламоқчи бўлганда, ундан қоладиган тери ажралмалари 

аниқланади. 

Ўзини ўзи ўлдириш даражасига етказиш жиноятини тергов қилиш жараёнида 

юзага келадиган муаммолардан яна бири мазкур жиноятнинг исботланиши билан 

боғлиқдир. Ўзини ўзи ўлдириш даражасига етказиш жиноятида исботланиши лозим 

бўлган ҳолатлар қуйидагилардан иборат: 

- ўзини ўзи ўлдириш даражасига етказиш усули; 

- жиноий ҳаракатларнинг содир этилиш вақти ва жойи; 

- ўзини ўзи ўлдириш даражасига етказишнинг мотиви ва айбланувчининг 

айби; 

- жабрланувчи шахсиятининг характеристикаси; 

- айбланувчин шахсиятининг характеристикаси; унинг жавобгарлигига таъсир 

қилувчи бошқа омиллар; 

- айбланувчининг жиноий хатти-ҳаракати оқибати; 

- жиноят билан боғлиқ бўлган зарарнинг тури ва миқдори; 

- жиноятнинг содир этилиш сабаблари. 

Мазкур жиноятда исботлаш билан боғлиқ муаммолардан бири бу келиб чиққан 

оқибат айнан айбланувчининг қилган хатти-ҳаракатлари натижасида содир 

этилганлиги натижаси эканлигини исботлашдир. Бунда айбланувчининг айби тергов 

органи томонидан исботланиши лозимлигидан келиб чиқиб, унинг жабрланувчининг 

ўзини ўзи ўлдириш даражасига етказиш учун қўллаган усулини аниқлаш ва уни 

исботлаш муҳим аҳамият касб этади.  

Исботлаш билан боғлиқ муаммолардан бири бу айбланувчи (гумон 

қилинувчи)ни сўроқ қилиш жараёни бўлиб, мазкур жараёнда терговчи томонидан 

сўроқ жараёнига олдиндан тайёрланмаслиги оқибатида воқеа тафсилотларининг 

тўлиқ сўраб суриштирилмаслиги натижасида жиноят ишининг юритилишида жиноят-

процессуал қонунчилик принципи бўлган ҳақиқатни аниқлаш принципининг 

таъминланишида оқсоқлик юзага келаётганлигини учратишимиз мумкин. Ўзини ўзи 

ўлдириш даражасига етказиш жиноятини тергов қилишда бошқа жиноят ишлари 

сингари иш бўйича исботланиши лозим бўлган барча ҳолатлар синчковлик билан, ҳар 

томонлама, тўла ва холисона текшириб чиқилиши керак.1 

                                                           
1 Ўзбекистон Республикаси Жиноят-процессуал кодекси 22-моддаси 

Айбланувчи (гумон қилинувчи)ни ўзини ўзи ўлдириш даражасига етказиш 

ҳолатлари бўйича сўроқ қилиш психологик жиҳатдан мураккаб тергов ҳаракатидир. 

Сўроқнинг мақсади айбланувчидан унинг айбини исботловчи, шунингдек, бошқа 

далиллар билан текшириш қийин бўлмаган ҳақиқий далилларни олишдир. 

Айбланувчини сўроқ қилишга тайёргарлик кўраётганда, терговчи айбланувчининг 

жабрланувчини камситишни ва ҳақорат қилишни истамаганлиги, унга раҳмсиз 

муомала қилиш ёки шаъни ва қадр-қимматини камситишни истамаганлиги, унинг 

хатти-ҳаракатлари ортида ўз жонига қасд қилиш бўлади деб ўйламаганлиги ҳақидаги 

ҳимоя версиясини олдиндан билади. Шунинг учун саволлар кетма-кетлиги ва назорат 

саволлари айниқса муҳимдир.  

Амалиётда айбланувчининг жабрланувчига қўллаган усулини, яъни уни 

қўрқитиши, унга раҳмсиз муомала қилиши ёхуд унинг қадр-қимматини муттасил 

равишда камситиши тергов жараёни давомида исботлаш билан боғлиқ муаммога дуч 

келиняпти. Мазкур жараёнда фақат тушунтириш хатлари ёки сўроқ баённомалари 

асосида айбланувчининг айбини исботлаш қийин ҳисобланади. Бу ўринда далилларни 

мустаҳкамлаш учун қилинган қўрқитиш, раҳмсиз муомала ёхуд шаън ва қадр-

қимматнинг камситилиши юзасидан расмийлаштирилган ҳужжатларни илова қилиш 

мумкин. Булар сирасига маҳалла фуқаролар йиғинида ҳолат юзасидан далолатнома 

тузилганлиги; оила ва хотин-қизлар қўмитаси ҳудудий бўлинмаларига шу каби 

ҳолатлар ҳақида ариза келиб тушганлиги ва бу бўйича расмийлаштириган ҳужжатлар; 

ўқув муассасалари ёхуд корхона, муассаса ва ташкилотларда мазкур вазиятлар бўйича 

муҳокама ўтказилганлиги тўғрисидаги баённома ҳамда ички ишлар органлари 

фаолиятини мувофиқлаштириш бошқармалари ва уларнинг бўлинмалари томонидан 

юқоридаги вазиятлар бўйича келиб тушган аризалар бўйича расмийлаштирилган 

маъмурий баённомаларни киритишимиз мумкин. Мазкур ҳужжатларнинг 

рамийлаштирилмаслиги ёхуд тергов органига тақдим этилмаслиги айб учун 

жавобгарлик принципини амалга оширишда қийинчиликни юзага келтиради ҳамда 

айбланувчи (гумон қилинувчи)нинг қилган хатти-ҳаракати жавобгарликсиз қолиб 

кетишига сабаб бўлиши мумкин. Мазкур ҳолатларга чек қўйиш мақсадида келиб 

тушган ҳар бир хабар бўйича ички ишлар органлари, маҳалла фуқаролар йиғини, оила 

ва хотин-қизларни қўллаб-қувватлаш бўлинмалари томонидан баённома 

расмийлаштирилиши орқали қайд этиб борилиши лозим. Шу ўринда мазкур органлар 

ўртасида ягона интеграциялаштирилган тизим яратиш орқали бу каби ҳолатлар 

юзасидан келиб аризалар тезкорлик билан кўриб чиқилиши ва қайд этилишини 

таъминланиши ҳамда тузилган далолатнома ҳамда баённомаларнинг йўқолиб бориш 

хавфи олдини олинган бўлади. 

Хулоса қилиб айтадиган бўлсак, ўзини ўзи ўлдириш даражасига етказиш 

жиноятларини тергов қилиш анча мураккаб жараён бўлиб, уни тергов қилишда юзага 

келадиган қийинчиликларга дастлабки тергов органи томонидан ҳар томонлама пухта 

ишлаб чиқилган тергов тактикаси орқали енгиб ўтиш мумкин. Бундан ташқари, 

юқорида санаб ўтилган омилларга ҳамда таклифларга асосланган ҳолда тергов 

жараёнини мукаммал олиб бориш имконияти мавжуд. 

